
CYNGOR EGLWYSI RHYDDION CYMRU
GWEINIDOGAETH BRO
1. Beth yw Gweinidogaeth Bro?
Y mae Gweinidogaeth Bro yn bodoli pan fo cynulleidfaoedd lleol sy’n perthyn i ddau neu fwy o’r enwadau yn cydweithio â’i gilydd, gyda chytundeb a chefnogaeth y cyrff enwadol priodol, er mwyn sicrhau Gweinidogaeth gan Weinidog sy’n gydnabyddedig gan ei (h)enwad ac yn agored i’w (ch)gydnabod gan yr holl enwadau sy’n rhannu yn y weinidogaeth. Gall nifer o ganlyniadau creadigol ddeillio o gynllun o’r fath, fel yr adroddir isod, ond dyma yw hanfod Gweinidogaeth Bro.
Y prif gymhelliad dros ffurfio Gweinidogaeth Bro yw adfywio a chryfhau cenhadaeth yr eglwysi yn ei holl agweddau oddi fewn i’w cymuned. Y mae arweiniad Gweinidog yn allweddol i roi cyfeiriad ac ysbrydoliaeth i dystiolaeth Gristnogol holl bobl Dduw mewn ardal. Yn rhy aml y mae gofynion enwadol wedi golygu gwasgaru adnoddau Gweinidogaethol dros ardal eang iawn oddi fewn i batrwm enwadol. Y mae Gweinidogaeth Bro yn galluogi rhannu’r cyfoeth o adnoddau amrywiol sydd mewn ardal benodol er mwyn cryfhau’r dystiolaeth. Gydag amser, gall cynllun o’r fath arwain at batrwm newydd a chyffrous o fywyd a thystiolaeth Gristnogol. Yn yr holl enghreifftiau sy’n bod gwelir cryn amrywiaeth, ond y dystiolaeth gyffredinol yw fod cenhadaeth yr eglwysi wedi ei chryfhau drwy’r camau a gymerwyd.
Nid cynllun i sicrhau parhad nifer o gynulleidfaoedd bychain yw Gweinidogaeth Bro ond sialens i bobl Dduw mewn ardal i sylweddoli eu hundeb yn yr Efengyl a’u parodrwydd i newid trwy gydweithio er mwyn cenhadaeth.
Cychwynnwyd Gweinidogaethau Bro gyda’r bwriad o alluogi cynulleidfaoedd yn perthyn i ddau neu fwy o’r enwadau Anghydffurfiol Cymraeg i sicrhau gwasanaeth Gweinidog o un o’r enwadau i weinidogaethu yn y gymdogaeth. Bu rhai o’r cynlluniau hyn mewn bodolaeth ers blynyddoedd ond rhoddwyd hwb arbennig i Weinidogaethau Bro pan ffurfiwyd gweithgor ar y cyd rhwng pedwar enwad Cymraeg, o dan nawdd Cyngor Eglwysi Rhyddion Cymru yn y flwyddyn 1984, gyda’r bwriad o’u hybu.
Wedi hynny, ffurfiwyd Pwyllgor Ymgynghorol Cydenwadol ar y Weinidogaeth oedd yn cynnwys cynrychiolwyr o’r pedwar enwad Cymraeg yn ogystal ag adrannau Saesneg yr enwadau hyn a’r enwadau Saesneg eu hiaith canlynol: Yr Eglwys Ddiwygiedig Unedig, Y Gynghrair Gynulleidfaol, Undeb Bedyddwyr Prydain a Byddin yr Iachawdwriaeth, a’r tri chorff cyd-eglwysig, Cyngor Eglwysi Rhyddion Cymru, ENFYS a CYTÛN. Ei brif amcan oedd hybu Gweinidogaethau Bro a chynnig cyngor a chefnogaeth i eglwysi ac ardaloedd ar faterion yn ymwneud â Gweinidogaeth ar y cyd.
Bellach, gyda threigl amser a chynnydd profiad, daeth y swyddfeydd enwadol unigol yn abl i ddarparu’r cyngor a’r gefnogaeth angenrheidiol.

2.	Pa enwadau sy’n rhannu mewn Gweinidogaethau Bro?
Erbyn hyn y mae cynulleidfaoedd perthynol i’r rhan fwyaf o’r enwadau yn rhannu naill ai mewn Gweinidogaethau Bro, neu mewn partneriaethau ecwmenaidd lleol cyffelyb.
Y mae’r enwadau hyn wedi cytuno i hybu a chefnogi cynlluniau o’r fath drwy benderfyniadau yn eu llysoedd eglwysig. Y maent hefyd yn cymell eu cyrff rhanbarthol priodol i ystyried ffurfio Gweinidogaethau Bro neu bartneriaethau cyffelyb pan fônt yn ystyried anghenion Gweinidogaethol oddi fewn i gylch eu cyfrifoldeb. Y mae hyn yn cynnwys Yr Eglwys yng Nghymru gan fod ei chanonau eciwmenaidd yn caniatáu i offeiriad o’r Eglwys yng Nghymru i weinidogaethu’n gyflawn dros eglwys o enwad arall sy’n cyffesu’r ffydd drindodaidd ac yn gweinyddu’r sacramentau o fedydd a Swper yr Arglwydd. Yn yr un modd, mae’r canonau yn caniatáu i weinidog cydnabyddedig gan un o’r enwadau eraill i weinidogaethu’n gyflawn oddi fewn i gynulleidfa leol o’r Eglwys yng Nghymru. 
Yn achos yr holl enwadau y mae’n rhaid gweithredu oddi fewn i’w rheolau enwadol, ond gall y datblygiadau hyn fod yn fodd creadigol o gryfhau tystiolaeth Gristnogol mewn ardal.

3. 	Beth yw’r camau cyntaf gyda golwg ar ffurfio Gweinidogaeth Bro?
a) Gall un neu fwy o’r cynulleidfaoedd lleol, neu gyfarfodydd rhanbarthol enwadol, neu swyddfeydd canolog yr amrywiol enwadau gymryd y camau cyntaf pan welir fod yr eglwysi lleol yn aeddfed i symud ymlaen tuag at sefydlu Gweinidogaeth Bro. Yr amod hollbwysig yw awydd ac aeddfedrwydd ymhlith yr eglwysi lleol i gymryd y camau hyn. Y mae cynnydd yn y nifer o Weinidogaethau Bro yn dibynnu ar awydd lleol ac ar arweiniad enwadol. Pan fo’r enwadau yn trafod patrwm y weinidogaeth mewn ardal dylid ystyried y posibilrwydd o ffurfio Gweinidogaeth Bro yn hytrach na chwilio yn gyntaf am ateb enwadol fyddai’n galw am weinidogaeth dros ardal eang iawn.
b) Y cam cyntaf yw cynnull cyfarfod cyffredinol o gynrychiolwyr holl eglwysi’r cylch i ystyried y sefyllfa yn yr ardal ac i ystyried posibiliadau am rannu Gweinidogaeth. Byddai’n fuddiol fod cynrychiolwyr enwadol (cenedlaethol a/neu ranbarthol, fel bydd yn briodol) yn bresennol yn y cyfarfod cyntaf hwn er mwyn rhoi cyngor ynglŷn â’r camau angenrheidiol sydd i’w cymryd os penderfynir symud ymlaen.
c) Os penderfynir symud ymlaen i geisio ffurfio Gweinidogaeth Bro argymhellir sefydlu Pwyllgor Gofalaeth o gynrychiolwyr yr eglwysi. Gall aelodau’r Pwyllgor fod yn aelodau o’r eglwysi lleol a’r cyrff enwadol rhanbarthol a chenedlaethol.
Ch) Mewn rhai cymunedau gallai fod Gweinidog eisoes yn gwasanaethu gofalaeth ac y byddai awydd ymhlith  rhai o’r eglwysi eraill i ddod o dan y weinidogaeth hon. Mewn sefyllfa felly, efallai y byddai’n briodol i gael trafodaethau anffurfiol yn gyntaf â’r Gweinidog a’r swyddogion enwadol priodol cyn trafod y mater yn gyhoeddus. Os ceir caniatâd i symud ymlaen yna gellir codi’r mater mewn cyfarfod agored fel yr awgrymir yn (b) uchod.
d) Pan sefydlir Gweinidogaeth Bro mewn ardal arbennig y mae’n bwysig sicrhau cytundeb i’r cynllun gan y cyrff enwadol priodol, yn lleol ac yn genedlaethol, cyn cymryd camau i alw Gweinidog.
4. Pwyllgor yr Ofalaeth
Awgrymir yn gryf y byddai’n fuddiol cael pwyllgor sefydlog i’r ofalaeth, gyda chynrychiolaeth arno o blith swyddogion ac aelodau’r holl eglwysi. Gallai’r pwyllgor hwn fod yn ymestyniad o’r pwyllgor a ffurfiwyd i drafod sefydlu’r ofalaeth. Tra bod nifer o faterion yn dal i fod yn gyfrifoldeb yr eglwysi unigol, y mae materion eraill, megis materion ariannol, cyfarfodydd ar y cyd, tystiolaeth i’r gymuned, y dylai’r eglwysi eu hystyried gyda’i gilydd, er mwyn hybu cydweithrediad yr eglwysi mewn Gweinidogaeth a chenhadaeth. Gellid gwneud hyn oll ym Mhwyllgor yr Ofalaeth.
5. Canllawiau ar gyfer Gweinidogaethau Bro
I. Amrywiaeth. Y mae Gweinidogaethau Bro yn amrywio’n fawr o ardal i ardal ac nid oes unrhyw un patrwm yn addas ar gyfer pob achos. Y mae’r amrywiaeth hon, yn wir, yn rhan o gyfoeth Gweinidogaethau o’r fath ac yn fodd i gryfhau’r dystiolaeth Gristnogol. Yn aml, y mae disgwyliadau mawr ar gychwyn arbrawf o’r fath a dylid gofalu rhag gosod gormod o bwysau naill ai ar y Gweinidog neu ar yr eglwysi.
II. Cyfansoddiad. Y mae’n angenrheidiol cytuno ar gyfansoddiad ar gyfer yr ofalaeth newydd. Y mae model o gyfansoddiad ar gael o swyddfeydd yr enwadau, a gellid defnyddio hwn fel man cychwyn wrth ddatblygu dogfen leol. Ond dylid cofio mai man cychwyn yn unig ydyw; bydd yn rhaid ei addasu a’i ddatblygu i ddibenion lleol. Yn naturiol, bydd yn ofynnol cael cytundeb yr holl eglwysi, yn ogystal â’r enwadau priodol, i’r cyfansoddiad.
III. Adolygu. Rhaid cofio hefyd nad yw patrwm unrhyw gynllun wedi ei sefydlu am byth ac y dylid adolygu’n gyson. Yn wir, awgrymir sefydlu patrwm o adolygu trefniadau’r ofalaeth o’r dechrau gan y byddai hynny yn galluogi’r eglwysi lleol i elwa o’r gwersi fyddai’n cael eu dysgu wrth i’r weinidogaeth newydd ddatblygu.
IV. Addoliad. Bydd patrymau addoliad mewn Gweinidogaeth Bro yn amrywio’n fawr ac yn dibynnu’n bennaf ar yr hyn sy’n briodol yn lleol. Ni ddylid gorlwytho Gweinidog a chynnal oedfa ym mhob un o’r eglwysi ar bob Sul, ond sicrhau patrwm sy’n gwneud y defnydd gorau o ddoniau lleol i gynorthwyo gydag arwain addoliad.
Dylid ystyried addoliad ar y cyd rhwng yr holl eglwysi yn yr ofalaeth yn elfen gyson o’r patrwm o’r cychwyn cyntaf. Byddai hynny’n cyfoethogi addoliad ac yn dyfnhau’r gymdeithas Gristnogol oddi fewn i’r ofalaeth.
V. Sacramentau / Ordinhadau. Y mae gan yr holl enwadau eu rheolau arbennig ynglŷn â phwy ddylai weinyddu’r sacramentau a dylid parchu’r rheolau hyn oddi fewn i Weinidogaeth Bro. Y mae Llyfrau Gwasanaeth y gwahanol enwadau yn cynnwys trefn oedfa ar gyfer bedydd a’r cymun a gellir defnyddio’r rhain fel sy’n briodol, ond byddai manteision mawr yn deillio o ddilyn patrwm unedig o bryd i’w gilydd. Er enghraifft, y mae Comisiwn yr Eglwysi Cyfamodol wedi cyhoeddi trefn ar gyfer Bedydd a’r Cymun a gellid ystyried eu defnyddio’n achlysurol. 
Fe fydd rhai Gweinidogion o blith y Bedyddwyr yn ei chael yn amhosibl i weinyddu bedydd plant, ar dir cydwybod. Dylid cofio hyn wrth drafod sefydlu Gweinidogaeth Bro ac os cyfyd hyn oddi fewn i Weinidogaeth Bro dylai Pwyllgor yr Ofalaeth ystyried ffyrdd o weinyddu bedydd, plant e.e. drwy wahodd Gweinidog cyfagos i weinyddu’r sacrament/ordinhad.
Wrth baratoi i sefydlu Gweinidogaeth Bro, dylai ymddiriedolwyr capeli sicrhau nad yw amodau’r Datganiad o Ymddiriedaeth yng Ngweithredoedd eu capeli yn cyfyngu ar eu dewis o Weinidog. Os bydd yr amodau yn eu cyfyngu (er enghraifft, gyda mater bedydd), bydd yn ofynnol i’r ymddiriedolwyr gael caniatâd y Comisiwn Elusennau i fwrw ymlaen gyda’r trefniadau ar gyfer y Weinidogaeth Bro.
VI. Addysg. Y mae addysg holl bobl Dduw yn ganolog mewn unrhyw ofalaeth ac y mae Gweinidogaeth Bro yn cynnig cyfle ardderchog i wneud hyn ar y cyd. Er enghraifft, gellir cynnal dosbarthiadau Beiblaidd, naill ar y Sul neu ar noson waith; gellid cynnal dosbarthiadau i blant a ieuenctid, naill ai fel rhan o oedfa deulu ar fore Sul neu mewn Ysgol Sul; gellid cynnal dosbarthiadau i baratoi rhieni neu ieuenctid (ac eraill ar brydiau) ar gyfer bedydd. Gellid cynnal dosbarthiadau paratoi ar gyfer aelodaeth; gellid cynnal cylchoedd myfyrdod a gweddi, neu gylchoedd trafod, dyweder yn ystod yr Adfent neu’r Grawys. Byddai’n fuddiol i gynnal gweithgareddau o’r fath ar y cyd rhwng yr eglwysi yn yr ofalaeth. Lle bo angen am gyfarwyddyd penodol ar faterion enwadol (e.e. wrth baratoi ar gyfer bedydd neu aelodaeth) nid oes angen ei gyfyngu i rai o’r eglwys unigol gan y gallai pawb elwa’n fawr drwy ddod i ddeall yn well draddodiadau ei gilydd.
VII. Gofal Bugeiliol. Gall gofal bugeiliol dros ofalaeth niferus osod baich mawr ar Weinidog os oes disgwyl i’r Gweinidog yn unig i wneud y gwaith hwn. Dylid ystyried datblygu patrwm o ofal bugeiliol lle mae diaconiaid, blaenoriaid ac aelodau yn rhannu’r cyfrifoldeb hwn gyda’r Gweinidog. Mewn rhai gofalaethau byddai ffurfio tîm Gweinidogaethol, yn cynnwys Gweinidog a phobl leyg, yn fodd effeithiol o gryfhau tystiolaeth yr eglwysi o fewn i’r gymdogaeth.
VIII. Tystiolaeth yn y Gymuned. Un o’r prif gymhellion dros sefydlu Gweinidogaeth Bro yw cryfhau tystiolaeth yr eglwysi oddi fewn i’r gymuned. Felly, dylai’r eglwysi oddi fewn i’r ofalaeth roddi ystyriaeth ofalus i anghenion y gymuned a sut y gallent gydweithio â’i gilydd i gwrdd â’r anghenion hyn. Y mae llawer ardal wedi elwa o wneud arolwg o’r fath. Y mae eglwysi mewn nifer o ardaloedd hefyd wedi cynnal ymweliadau a’r holl gartrefi yn y fro er mwyn dwyn tystiolaeth i’r Efengyl, i rannu gwybodaeth am yr hyn sy’n digwydd oddi fewn i’r eglwysi ac i geisio darganfod beth yw anghenion pobl yn yr ardal. Canlyniad gweithgareddau o’r fath fu sefydlu clybiau ieuenctid, canolfannau pobl hŷn, ac yn blaen.
IX. Cynrychiolaeth ar Gyrff Enwadol. Y mae’r holl enwadau sy’n rhannu mewn Gweinidogaethau Bro yn caniatáu i Weinidog cydnabyddedig o enwad arall i gynrychioli Gweinidogaeth Bro ar eu cyrff rhanbarthol, sef, henaduriaeth, cyfundeb a chymanfa, a thra y gall fod yn feichus i fod yn bresennol yn yr holl gyfarfodydd hyn y mae’n holl bwysig fod Gweinidogaeth Bro yn meithrin perthynas a’r holl enwadau. Oherwydd hynny, awgrymir fod cynrychiolwyr heblaw’r Gweinidog yn cael eu penodi o ddechrau’r Weinidogaeth Bro i ysgafnhau baich y Gweinidog pan fydd angen hynny.
X. Materion Ariannol. 
a. Yn arferol, bydd pob eglwys oddi fewn i’r ofalaeth yn gyfrifol am gynnal a chadw, goleuo a gwresogi ei hadeiladau ei hun.
b. [bookmark: _Hlk39046479]Rhennir gweddill costau Gweinidogaeth Bro rhwng yr eglwysi yn yr ofalaeth yn unol â chyfartaledd i’w gytuno ym mhob achos. Y mae gan yr enwadau reolau a chanllawiau mewn perthynas â hyn a dylid ymgynghori yn ofalus â’r swyddogion enwadol priodol cyn dod i benderfyniadau terfynol ar y materion hyn. Bydd y costau hyn yn cynnwys y canlynol:
i. Cydnabyddiaeth: Telir cydnabyddiaeth y Gweinidog yn ôl dull yr enwad y perthyn y Gweinidog iddo.
ii. Costau’r Gweinidog: Dylid talu costau priodol i’r Gweinidog ar gyfer teithio, ffôn, offer cyfrifiadurol, ac yn y blaen, yn unol â chanllawiau’r enwadau.
iii. Mans: Dylid darparu mans yn yr ardal neu roi lwfans tŷ digonol, eto yn unol â chanllawiau’r enwadau.
iv. Cyfraniadau enwadol a chenhadol: Bydd yr eglwysi yn parhau gyda’r cyfraniadau hyn naill ai’n unigol neu ar y cyd yn unol â phatrwm i’w gytuno.
v. Cynlluniau arbennig: Pan fo gofalaeth yn penderfynu ar gynllun cenhadol neu gymdeithasol arbennig i’w weithredu ar y cyd dylid sicrhau fod yr holl eglwysi’n cytuno o flaen llaw i ddwyn y cyfrifoldeb ariannol amdano.
vi. Iaith. Y mae’ r rhan fwyaf o Weinidogaethau Bro wedi eu sefydlu rhwng eglwysi sy’n gweithredu trwy gyfrwng y Gymraeg, ac mewn sefyllfa felly byddai’n naturiol fod addoliad a gweithgarwch yr ofalaeth hefyd yn parhau i fod trwy gyfrwng y Gymraeg. Lle bo eglwysi Cymraeg ac eglwysi Saesneg yn yr un ofalaeth, byddai’n naturiol fod addoliad a gweithgarwch yr eglwysi unigol yn digwydd yn yr iaith sy’n arferol, ond byddai’n ddoeth i Bwyllgor yr Ofalaeth ystyried sut mae trefnu oedfaon a chyfarfodydd ar y cyd. Pan gynhelir gwasanaeth dwyieithog byddai’n gynorthwyol pe argreffid yr emynau ac o leiaf rai o’r darlleniadau a’r gweddïau yn ddwyieithog, lle bo modd. Cyfrifoldeb lleol yw penderfyniadau o’r fath. Y mae hwn yn fater sy’n gofyn am sensitifrwydd mawr a dylid adolygu’r sefyllfa yn gyson. Gellir cael cyngor ar y mater anodd hwn gan yr enwadau.
vii. Suliau. Cydnabyddir bod Gweinidogion Eglwys Bresbyteraidd Cymru, oherwydd patrwm eu cydnabyddiaeth, yn rhoi Suliau i’w Henaduriaeth. Nid yw hyn yn ofynnol gan Weinidogion Undeb Bedyddwyr Cymru nac Undeb yr Annibynwyr Cymraeg.

6. 	Ble mae’r awdurdod mewn perthynas â Gweinidogaethau Bro?
Y mae’r prif awdurdod mewn gofalaethau ar y cyd yn dal i fod yn nwylo’r eglwysi unigol a’r enwadau yn unol â chyfansoddiad y gwahanol enwadau. Y mae union leoliad yr awdurdod hwn yn amrywio o enwad i enwad ac yn ôl y pwnc sydd o dan sylw.
Eglwys Bresbyteraidd Cymru: Ym maes Gweinidogaeth, y Gymanfa Gyffredinol yw prif gorff awdurdod yr eglwys ond mewn rhai materion ymddiriedir i’r cymdeithasfeydd a’r henaduriaethau i weithredu awdurdod y Gymanfa mewn sefyllfaoedd arbennig. Gellir cael cyngor ar faterion arbennig gan yr Ysgrifennydd Cyffredinol.
Yr Eglwys Fethodistaidd: [i’w wirio] Y Gynhadledd (Brydeinig) yw llys uchaf yr eglwys, ond ymddiriedir i Synod y Dalaith neu i’r Gylchdaith i weithredu awdurdod y Gynhadledd. Y Gymanfa Fethodistaidd yng Nghymru sydd â’r cyfrifoldeb.
Undeb Bedyddwyr Cymru: Y mae gan yr eglwys leol awdurdod i weithredu gyda golwg ar sicrhau Gweinidogaeth, ond mewn perthynas â Gweinidogaethau Bro disgwylir i eglwys weithredu mewn ymgynghoriad agos â swyddogion y Gymanfa a’r Undeb.
Undeb yr Annibynwyr Cymraeg: Y mae gan yr eglwys leol awdurdod i weithredu gyda golwg ar sicrhau Gweinidogaeth ond mewn perthynas â Gweinidogaethau Bro disgwylir i eglwys weithredu mewn ymgynghoriad agos â swyddogion y Cyfundeb a’r Undeb.
Byddin yr Iachawdwriaeth: Yr Uwchgapten Rhanbarthol sy’n gyfrifol am weinidogaeth yn y Rhanbarth mewn ymgynghoriad â swyddogion pencadlys Prydeinig y Fyddin. Y cam cyntaf mewn perthynas â Gweinidogaeth ar y cyd fyddai ymgynghori â’r Uwchgapten Rhanbarthol.
Y Gynghrair Gynulleidfaol: Gan yr eglwys leol y mae’r awdurdod i weithredu gyda golwg ar weinidogaethau ar y cyd ond byddai’n briodol i sicrhau cyfarwyddyd y swyddogion enwadol wrth gychwyn trafodaethau lleol, a chyn dod i benderfyniadau terfynol.
Yr Eglwys Ddiwygiedig Unedig: Gan y Cyngor Dosbarth mewn partneriaeth â’r eglwys leol y mae’r awdurdod i argymell patrymau Gweinidogaethol i’w cadarnhau gan Synod y Dalaith. Dylid cysylltu â’r Cymedrolwr Rhanbarthol.
Undeb Bedyddwyr Prydain: Y mae gan yr eglwys leol awdurdod i weithredu gyda golwg ar sicrhau Gweinidogaeth, ond disgwylir i eglwys leol weithredu mewn ymgynghoriad llawn â’r arolygwyr rhanbarthol a’r Gymanfa.
Yr Eglwys yng Nghymru: O fewn yr Eglwys, Esgob yr esgobaeth berthnasol sydd â’r cyfrifoldeb dros y weinidogaeth yn y plwyfi. Oherwydd hynny, dylid cysylltu yn y lle cyntaf â swyddfa’r esgobaeth. 



7. Pa reolau sy’n rheoli Gweinidogaethau Bro?
Lluniwyd rheolau gan bob enwad ynglŷn â Gweinidogaethau Bro, gan gynnwys rheolau ynglŷn â chydnabod (h.y. accreditation) Gweinidogion. Gellir cysylltu â phrif swyddogion yr enwadau am wybodaeth bellach.














